O B R A Z L O Ž E N J E
A – PRAVNI OSNOV

Pravni osnov za donošenje ove odluke nalazi se u članu 46. st. 1. i 2. Zakona o državnoj službi u institucijama Bosne i Hercegovine (“Službeni glasnik BiH”, br. 19/02, 35/03, 4/04, 24/04, 37/04, 48/05, 2/06, 32/07, 43/09, 8/10, 40/12 i 93/17), kojim je propisano da državni službenik ima pravo na plaćeni godišnji odmor utvrđen aktom rukovodioca institucije od najmanje 20 radnih dana i na plaćeno odsustvo od pet radnih dana u jednoj kalendarskoj godini (stav 1.), te da se godišnji odmor iz stave 1. ovog člana uvećava po osnovu radnog staža i drugim pojedinačno određenim kriterijima, u skladu sa podzakonskim aktom,  te u članu 17. Zakona o Vijeću ministara Bosne i Hercegovine (“Službeni glasnik BiH”, br. 30/03, 42/03, 81/06, 76/07, 81/07, 94/07 i 24/08), prema kojem Vijeće ministara BiH u ostvarivanju svojih prava i dužnosti donosi odluke i druge akte.
B – RAZLOZI ZA DONOŠENJE ODLUKE I OBJAŠNJENJE ODABRANE POLITIKE
Najnovijom izmjenom Zakona o državnoj službi u institucijama Bosne i Hercegovine, koja je objavljena u „Službenom glasniku BiH“, broj 93/17, a stupila na snagu 5.1.2018. godine,   propisano je da državni službenik ima pravo na plaćeni godišnji odmor u trajanju od najmanje 20 radnih dana i na plaćeno odsustvo od pet radnih dana u jednoj kalendarskoj godini, te da se godišnji odmor uvećava po osnovu radnog staža i drugim pojedinačno određenim kriterijumima, u skladu sa podzakonskim aktom, kao i da ukupno trajanje godišnjeg odmora ne može iznositi manje od 20, niti više od 30 radnih dana. Ovom izmjenom ujednačen je minimalan broj radnih dana godišnjeg odmora za sve državne službenike u institucijama BiH, za razliku od ranijeg rješenja gdje su rukovodeći državni službenici imali minimalno 25 radnih dana godišenjeg odmora a ostali državni službenici minimalno 20 radnih dana godišnjeg odmora. Način korištenja godišnjeg odmora državnih službenika i kriteriji za određivanje njegove dužine regulisan je Odlukom o uslovima i načinu korištenja godišnjeg odmora za državne službenike i zaposlenike u ministarstvima i drugim organima uprave Bosne i Hercegovine, službama, tijelima i institucijama Vijeća ministara Bosne i Hercegovine („Službeni glasnik BiH“, broj 27/04), dakle podzakonskim aktom starim 14 godina koji se primjenjuje i na državne službenike i na zaposlenike, što je neuobičajeno u pravnoj praksi jer ove dvije kategorije zaposlenih u institucijama BiH prava iz radno pravnog odnosa crpe iz dva različita zakona  ( državni službenici iz Zakona o držanoj službi u institucijama BiH a zaposlenici iz Zakona o radu u institucijama BiH), pa je logično da odvojeni podzakonski akti detaljnije razrade norme svakog zakona ponaosob. Imajući u vidu sve navedeno, a posebno zadnju izmjenu Zakona o državnoj službi u institucijama BiH, neophodno je u donijeti novi podzakonski akt koji će detaljno regulisati sva pitanja vezana za korištenje godišnjeg odmora državnih službenika, a koji je usaglašen sa novim zakonskim normama i savremenom praksom.
Prilikom izrade ovog podzakonskog posebna pažnja je posvećena preciznom normiranju pitanja koja se vezano za ostvarivanje ovih prava  postavljaju u praksi, a do sada nisu bila regulisana uopće ili su norme bile neprecizne ili pak neadekvatne trenutnoj situaciji. 


Ovaj podzakonski akt u prvom dijelu,  u čl. 1. do 4., pored utvrđivanja predmeta određuje precizno na koga se isti primjenjuje i koji su izuzeci, te se propisuje supsidijarna primjena Zakona o radu u institucijama Bosne i Hercegovine  u materijalnopravnom dijelu a u procesnom dijelu primjena Zakona o upravnom postupku.

U članu 5. decidno su propisani kriteriji za uvećanje godišnjeg odmora, i to uavisno od ostvarenog radnog staža, uslova života, nivoa radnog mjesta složenosti poslova i odgovornosti i specifičnih uslova rada. Ovim članom propisana je obaveza rukovodioca institucije gdje  postoje specifični uslovi rada da sačini listu radnih mjesta na kojima se ostvaruje uvećanje  godišnjeg odmora po ovom osnovu, te se preciziraju pojmovi hroničnog i teškog bolesnika, a sve u cilju izbjegavanja bilo kakvih nedoumica i zloupotreba. 
Nadalje, član 6. propisuje do kada se uzimaju u obzir kriteriji za uvećanje godišnjeg odmora, a to je na dan donošenja rješenja, te se posebno ističe da sa svim uvećanjima dužina godišnjeg odmora  ne može preći zakonom utvrđeno njegovo maksimalno trajanje.

Član 7. precizira pravo na godišnji odmor državnog službenika koji se prvi put zaposli, i u stavu (2) istog je decidno propisano da državni službenk koji do kraja kalendarske godine  radi manje od šest mjeseci  od prvog zaposlenja ima pravo na tri dana godišnjeg odmora za svaki navršen mjesec dana radnog odnosa u nstituciji. Na ovaj način se želi jednako normirati ovo pitanje, budući da Zakon o radu u institucijama BiH propisuje „najmanje jedan dan“, što u praksi proizvodi različite posljedici pa se u pojedinim institucjama u konkretnom slučaju za mjesec dana rada daje jedan dan, negdje dva ili tri dana, tako da državni službenici koji su prvi put zaposleni nemaju isti tretman po ovom pitanju, zavisno od institucije u kojoj rade. Na ovaj način se tačno propisuje jednako pravo za sve državne službenike po ovom pitanju, bez obzira gdje rade, dok se član 8. odnosi na dane koji se računaju u trajanje godišnjeg odmora. 

U skladu sa potrebama prakse i na temelju prijedloga dobijenh kako od nadležnih institucija tako i putem e-konsultacija,  sada je regulirano u članu 9. Odluke da se godišnji odmor može koristiti ne samo u cjelosti ili iz dva dijela nego i iz više djelova, s obzirom da  često državni službenici ne žele u slučaju prolazne nesposobnosti za rad otvarati bolovanje nego „čuvaju“ par radnh dana za slučaj bolesti ili neku drugu potrebu. Ovaj član po prvi put precizira da ukoliko državni službenik preostali do godišnjeg odmora koristi do 30. juna naredne godine, o  terminu korištenja godišnjeg odmora za narednu godinu u svakom slučaju odlučuje rukovodilac institucije. Istim članom u st. (2) i (3) osigurano je državnom službeniku pravo korištenja jednog dana godišnjeg odmora kada on želi, uz preciziranje načina i roka za obavještavanje pretpostavljenog.
S obzirom da je dosadašnja praksa pokazala da je određenom broju državnih službenika prije prestanka radnog odnosa, posebno kada se radilo o sticanju uslova za odlazak u mirovinu, bilo onemogućeno da iskoriste godišnji odmor prije nastanka okolnosti vezanih za prestanak radnog odnosa, članom 10. Odluke je sada propisana  obaveza omogućavanja državnom službeniku kojem prestaje radni odnos da iskoristi ovo svoje pravo. Izuzetak se odnosi jedino na slučaj kada je prestanak radnog odnosa rezultat izrečene disciplinske mjere u slučaju povrede službene dužnosti.
Odluka u čl. 11. do 13. detaljno propisuje obavezu i način sačinjavanja plana godišnjeg odmora državnih službenika u instituciji, mogućnost korištenja kolektivnog godišnjeg odmora i  postupak odobravanja korištenja istog državnom službeniku. U cilju jednoobraznosti i pojednostavljenja postupka kao sastavni dio Odluke su i Aneksi sa obrascima koj se odnose na sačinjavanje Plana godišnjeg odmora državnih službenika u instituciji, korištenje preostalog dijela i korištenje jednog dana godišnjeg odmora državnog službenka.
Dosadašnja praksa je takođe ukazala na problem odgađanja ili prekida korištenja godišnjeg odmora, posebno zbog potreba službe, te je članom 14. precizno regulirano i ovo pitanje, dok se član 15. odnosi na postupak naknadnog korištenje odgođenog ili prekinutog godišnjeg odmora.

Pravni lijek u slučaju da državni službenik smatra da je njegovo pravo na korištenje godišnjeg odmora povrijeđeno, odnosno u slučaju propuštene radnje institucije,  propisan je u članu 16., uz decidno  navođenje koji to slučajevi mogu biti, kome se žalba podnosi i u kojem roku. 
Član 17. propisuje da nadzor nad provođenjem ove odluke obavlja upravni inspektorat Ministarstva prevde Bosne i Hercegovine.

Kaznene odredbe, te prelazne odredba i prstanak važenja sadašnjeg propisa i to u dijelu koji se odnosi na državne službenike, kao i stupanje na snagu ove odluke propisano je u zadnjem dijelu iste i to u čl. 18. do 21.ove odluke.
C – PRINCIPI NA KOJIMA JE ZASNOVAN PROPIS

Principi na koji je zasnovana ova odluka su: zakonitost, transparentnost, jednakopravnost, zaštita prava državnih službenika i zaštita javnog interesa.
D - USKLAĐENOST PROPISA SA EVROPSKIM ZAKONODAVSTVOM


Analizom sekundarnih izvora prava Evropske unije utvrđeno je da materija koja se utvrđuje Prijedlogom odluke nije regulisana pravno obavezujućim aktima Evropske unije, te u skladu sa navedenim nije moguće dati ocjenu usklađenosti.
E – PROVEDBENI MEHANIZAM I NAČIN OSGURAVANJA POŠTIVANJA PROPISA

 Za provođenje i osiguranje poštivanja odredbi ove odluke zadužena je u svakoj instituciji jedinica za implementaciju  iz člana 60. Zakona.

F – FINANSIJSKA SREDSTAVA ZA PROVOĐENJE PROPISA

Za sprovođenje ove odluke  neće biti potrebna dodatna finansijska sredstva, a što je iskazano u obrascu OFP – NE.
G – OBRAZLOŽENJE MOGUĆIH EKONOMSKH, SOCIJALNIH  I OKOLIŠNIH UTJECAJA PROPISA
Ova odluka  nema nikakvog okolišnog ni ekonomskog utjecaja, dok je socijalni utjecaj vjerovatno mali, s obzirom da se istom,  kao provedbenim propisom,  samo detaljno razrađuje zakonske norme, odnosno istom se propisuju kriteriji, postupak i način ostvarivanja prava iz radno pravnog odnosa, a koja su zagarantirana temeljnim Zakonom o državnoj službi u institucijama BiH.

H - OPIS KONSULTACIJA VOĐENIH U POSTUPKU IZRADE ODLUKE

Prijedlog odluke je dostavljen institucijama koje mogu dati primjedbu na isti s obzirom na svoje nadležnosti, a to su: Ured za zakonodavstvo Vijeća ministara Bosne i Hercegovine,  Ministarstvo pravde Bosne i Hercegovine, Ministarstvo finansija i trezora Bosne i Hercegovine, Direkcija za evropske integracije Vijeća ministara Bosne i Hercegovine, Ministarstvo za ljudska prava i izbjeglice - Agencija za ravnopravnost spolova. 
Predloženi novi tekst odluke sa obrazloženjem  je i na e-konsultacijama kao i na službenoj internet stranici Agencije za državnu službu, kako bi se dobio što veći broj mišljenja i eventualnih sugestija na isti.

